
MINUTI

IĊ-CHAIRPERSON (Onor. Chris Agius): Hawn kummenti dwar il-Minuti tal-aħħar laqgħa? 

ONOR. ADRIAN DELIA: Sur President, nixtieq ninnota b’mod pożittiv li b’referenza għall-ittra datata 18 ta’ Lulju 2020 mill-Ministru Aaron Farrugia, jidher li saru l-background checks meħtieġa mill-Ministru kkonċernat dwar l-innominat. Dan jikkonferma li s-suġġeriment dwar punt ta’ proċedura li konna għamilna bħala Kumitat ittieħed u qed jiġi mwettaq. 

IĊ-CHAIRPERSON: Grazzi. L-Onor. Karol Aquilina.

ONOR. KAROL AQUILINA: Sur President, f’paġna 2, ir-raba’ paragrafu taħt is-sottotitolu “Smigħ fir-rigward ta’ nomina ta’ Dr Emanuel Camilleri għall-Ħatra ta’ Chariman tal-Bord tal-Ippjanar fl-Awtorità tal-Ippjanar” li jibda hekk: “Id-diskussjoni bdiet bil-lok ta’ kif il-bini jista’ jitjieb ...”, naħseb li hemm żball. Se mai trid tiġi li d-diskussjoni bdiet bil-mistoqsija. 

IS-SA EMMA TERRIBILE (Research Analyst, Parlament ta’ Malta): Nistgħu nagħmluha li “Id-diskussjoni bdiet bil-mistoqsija dwar kif il-bini jista’ jitjieb”. 

IĊ-CHAIRPERSON: Hawn aktar kummenti? (Onor. Membri: Le)

Il-Minuti tal-Laqgħa Nru 2, li saret fis-6 ta’ Lulju 2022, ġew ikkonfermati. 

SMIGĦ FIR-RIGWARD TAN-NOMINA TA’ MICHAEL CALLUS GĦALL-ĦATRA TA’ CHAIRMAN TAL-AWTORITÀ TAT-TRASPORT F’MALTA

IĊ-CHAIRPERSON: Illum il-Kumitat għandu quddiemu nomina waħda tas-Sur Michael Callus għall-kariga ta’ Chairperson tal-Awtorità tat-Trasport f’Malta. Insejjaħ lis-Sur Michael Callus sabiex, jekk jogħġbu, jidħol fil-Kamra. 

Is-Sur Michael Callus daħal fil-kamra tal-Kumitat.

Sur Callus, dan il-Kumitat huwa mwaqqaf permezz tal-Att li jemenda l-Att dwar l-Amministrazzjoni Pubblika, u skont dan l-Att il-Membri jistgħu jagħmlulek mistoqsijiet supplimentari relatati mat-tweġibiet bil-miktub li inti bgħattilna. Ninformak ukoll li, skont l-istess liġi, il-mistoqsijiet u t-tweġibiet għandhom, kemm-il darba l-Kumitat ma jipprovdix mod ieħor, isiru pubbliċi. Ninformak ukoll li din il-laqgħa qed tiġi streamed live fuq il-website tal-Parlament, u eventwalment tiġi mxandra fuq it-television channel tal-Parlament. Nitolbok biex, jekk jogħġbok, tintroduċi lilek innifsek u tgħidilna ftit aktar fuq l-esperjenza tiegħek għal din il-kariga. 

IS-SUR MICHAEL CALLUS: Sur President, jien bdejt naħdem fl-1977, ġej mis-settur marittimu u naħseb li koprejt iċ-ċirku kollu. Bdejt bħala cadet ma’ Sea Malta, għamilt 16-il sena bl-ewwel tmien snin ħdimthom fuq il-baħar u wasalt sa chief mate. Qabel m’għamilt il-kors għal masters kien hemm opportunità biex nieħu shore job fl-uffiċċju ta’ Sea Malta. Dak iż-żmien kont se niżżewweġ u ddeċidejt li nħalli l-karriera tal-baħar u nibda waħda tal-art. Kont executive u fi tmien snin kont speċjalizzajt aktar fl-operations u spiċċajt operations manager. 

Dak iż-żmien kien twaqqaf il-Freeport, bdew jiġu kumpaniji barranin u kienu qegħdin ifittxu operations manager. Kont dħalt naħdem mal-United Arab Shipping Company li dak iż-żmien kienet l-20 l-akbar kumpanija fid-dinja. Għamilt 22 sena naħdem magħhom, sentejn f’Malta fejn kont nieħu ħsieb it-transhipment u l-feeders, u meta għalqu l-uffiċċju ta’ Malta offrewli xogħol fl-uffiċċju tagħhom fl-Italja, fejn għamilt għaxar snin naħdem f’Genoa. Hemmhekk kont kabbartilhom il-business, għax konna noperaw fl-Italja u Franza biss u spiċċajna bi transhipment u feeders fi 33 port. Jien kont il-Mediterranean Manager ta’ din il-kumpanija. 

Fl-2003 inqalgħet opportunità meta offrewli li nsir viċi president tal-Container Management, jiġifieri qlibt minn operations għal logistics. Il-Head Office kien ibbażat fil-Kuwajt. F’dik il-kariga kont responsabbli minn madwar 1,500 ruħ imxerrdin mad-dinja, u f’għaxar snin kabbart il-flotta ta’ containers minn 100,000 għal 0.5 miljun, b’baġits ta’ €700 miljun kull sena għax kien ikollna ħafna capital costs. Fil-fatt konna telgħin u neżlin iċ-Ċina nibnu l-containers. 

Fl-2010 bdiet ir-riċessjoni, ix-shipping lines kienu qalgħu daqqa kbira u, bħalma jiġri fil-football, bdew jibdlu l-management wieħed wara l-ieħor. Però, bħala United Arab Shipping Company konna a very cosmopolitan management. Il-Maersk, li kienet l-ikbar kumpanija tax-shipping fid-dinja, kienet għamlet downsizing u keċċiet madwar 7,000 ruħ. Kienu għażlu li jkollhom homogeneous staff bħala management, kollha Daniżi, u allura offrewlna a very nice package biex nirtiraw and I took it. Sadanittant kont bdejt business hawn Malta fix-shipping agency, aktar bħala investitur, però meta ġejt lura bdejt naħdem ma’ Medsea Shipping Agency. 

Bdejt business ieħor mix-shipping agency peress li kelli esperjenza fil-containers, u kont xtrajt flotta ta’ 20 reefer container, li kienu second-hand imma kienu tajbin, u rnexxieli nieħu tender ta’ WasteServ fl-2014. Konna nieħdu ħsieb reefers li kienu jaħżnu l-affarijiet li jagħmlu bħal fertilizers, u bqajt għaddej hekk. Kelli żewġ inġiniera u konna noffru servizz lill-Freeport insewwu dawn ir-reefers. Kelli wkoll erba’ kuntratti ma’ kumpaniji barranin. 

Sadattant fl-2012 kienet twaqqfet il-Malta Maritime Forum u kont wieħed mill-founder members tagħha, fejn servejt fuq il-kumitat. 

Fl-2018, meta s-Sur Joseph Bugeja sar Chairperson ta’ Transport Malta kont ħadt over mingħandu bħala CEO tal-Malta Maritime Forum fejn servejt għal sentejn u nofs. Imbagħad, meta għalaqt it-63 sena ddeċidejt li nirtira, bgħett kollox u mal-partner tiegħi s-sena l-oħra wasalna fi ftehim li nneħħi x-shares ukoll. Irtirajt u ġejt pensjonant. Xorta għandi ċerti affarijiet għaddejjin biex inżomm ruħi attiv, għax meta tirtira, tqum filgħodu u fid-9.00 a.m. ma tafx x’se tagħmel ma tantx tieħu pjaċir. Nagħmel ċertu xogħol ta’ volontarjat, bqajt attiv fil-Forum u konsulent ma’ Mizzi Group. Dik hija l-karriera tiegħi ta’ 45 sena ta’ xogħol. 

IĊ-CHAIRPERSON: Grazzi. Matul din il-ġimgħa ntbagħtulek numru ta’ mistoqsijiet u inti rrispondejt. It-tweġibiet ġew iċċirkolati lill-Membri tal-Kumitat u għalhekk nistieden lill-membri jekk għandhomx mistoqsijiet oħra li jixtiequ jagħmlulek sabiex tkun tista’ tirrispondi. L-Onor. Adrian Delia. 

ONOR. ADRIAN DELIA: Sur Callus, l-ewwel nett nixtiequ nirringrazzjawk talli aċċettajt li tikkonsidra din il-pożizzjoni. Għandek esperjenza pjuttost vasta li nittamaw li tkun tista’ tintuża u it will be harnessed, jekk il-Bambin irid, f’din il-pożizzjoni. Minbarra l-parti marittima, li jidher li għandek esperjenza notevoli dwarha, se nistaqsik dwar il-parti l-oħra li tikkomprendi s-settur tat-trasport f’pajjiżna. Tixxiebah fil-prinċipju, fejn jidħlu strutturi u applikazzjonijiet legali, mal-qasam tal-avjazzjoni, imbagħad totalment differenti mit-trasport tal-art, u hawn niftakar l-aneddotu tiegħek marbut mat-trapass importanti f’ħajtek. 

Kif taħseb li tista’ tikkontribwixxi f’dawk is-setturi? Ejja nibdew mill-avjazzjoni u aktar tard niġi għall-qasam marittimu. Kif tara s-settur tal-avjazzjoni bħalissa? Għidli ftit aktar dwar dan is-settur mill-perspettiva tiegħek. 

IS-SUR MICHAEL CALLUS: Bħala persuna li m’iniex involut, insegwi x’inhu jiġri fis-settur. Is-settur tal-avjazzjoni huwa mera ta’ dak li għandu x’jaqsam mal-marittimu, fis-sens li qed inkunu b’saħħitna fir-reġistrazzjoni tal-ajruplani li dejjem qed jiżdiedu. Qed ngħid għan-9H Register. Barra minn hekk, simili għall-marittimu, għandna żewġ kumpaniji li jagħmlu maintenance and repair ta’ engines li, fil-fehma tiegħi, huma a big plus għall-gżira tagħna għax magħhom dawn iġibu ħafna multiplier effect ta’ xogħol. Dik hija mera. Għandna l-Palumbo, il-Melita Marine u ħafna kumpaniji oħra f’dak is-settur. Waħda mill-affarijiet li wieħed irid jipproponi huwa li nġibu aktar xogħol bħala bandiera, fejn wieħed jipprova jġib aktar kumpaniji tal-ajru li jużaw l-ajruport tagħna, anke bħala hub. Għandna l-Freeport, imma l-ajruport ta’ Malta qiegħed f’pożizzjoni importanti fin-nofs tal-Mediterran. Għalkemm għaddejna minn pandemija u issa għandna l-gwerra tal-Ukrajna, nemmen li Malta tibqa’ stepping stone bejn l-Afrika u l-Ewropa u nistgħu nattiraw ħafna xogħol; jekk mhux turiżmu dirett, anke bħala passiġġieri li jkunu qed jagħmlu transit permezz ta’ Malta. Dan jista’ jkun ta’ benefiċċju għal-linja tal-ajru tagħna jew għal-linji tal-ajru li joperaw mill-ajruport tagħna. 

Fir-rigward tat-triq, meta wieħed jidħol f’pożizzjoni ġdida, wieħed irid jara x’inhu jsir u xi studji hemm. Ikollok kemm ikollok ideat, inti trid timxi ma’ dak li diġà hemm. Fis-settur tat-triq, il-Gvern beda dan il-proċess ta’ €700 miljun biex ikabbar l-infrastruttura tat-toroq u dik se tgħin ħafna fil-flow tat-traffiku. Però nemmen li jrid isir ħafna aktar. Għandek l-iżvilupp li issa minn Ottubru t-trasport pubbliku se jkun b’xejn. Mela issa huwa ċ-ċans li naraw li nżidu aktar l-użu tat-trasport pubbliku. Dan jista’ jsir b’diversi modi. Pereżempju, fir-rigward ta’ rotot lejn u minn Mater Dei, il-Belt u Tas-Sliema, iżżid il-frekwenzi u tara wkoll li tagħmel ċerti circular services. Pereżempju, fil-fehma tiegħi hija idea tajba tal-kunsilli lokali li qed jipprovdu trasport lix-xjuħ biex iwassluhom saċ-ċentru tas-saħħa. Din l-idea tista’ testendiha biex twassal in-nies għall-bus stop Pereżempju, jiena mir-Rabat u noqgħod in-naħa tan-Nigret. Biex naqbad il-karozza tal-linja rrid nimxi sal-Imdina li fiha mixja. Jekk ikollok servizz li jwasslek s’hemm, naħseb li se jkun hemm aktar nies li jitħajru jużaw it-trasport pubbliku. 

Barra minn hekk, aħna gżira u nemmen li s-servizz marittimu jista’ jiġi amplifikat u jiżdied. F’waħda mir-risposti semmejt it-trasport marittimu minn San Pawl il-Baħar fejn għandek ammont kbir ta’ nies li joqogħdu f’dik iż-żona. Anke jekk mhux se tuża servizz ġdid, forsi wieħed jista’ juża dawn il-fast ferries li jgħaddu minn San Pawl il-Baħar u jieħdu n-nies lejn Tas-Sliema u l-Belt. Ovvjament, nemmen li the ultimate aim at this stage hija li m’hemmx alternattiva aħjar minn metro. Naqra kemm naqra, bħala persuna li qiegħed barra mis-settur, jekk tagħmel Google search ta’ alternative transport ma ssib xejn, fis-sens li l-ideat huma drones, flying taxis u underground roads, jiġifieri m’hawnx xi alternattiva għal trasport tal-massa oltre minn dak. Issa, sakemm ikollok il-metro, dawk is-servizzi li għandek trid tutilizzahom to the maximum u trid tħajjar aktar nies jużawhom. Dan jista’ jsir jekk ikollok l-effiċjenza. Mingħajr effiċjenza, anke jekk wieħed jeħel fit-traffiku, naħseb li l-karozza tiegħek tibqa’ tuża. 
ONOR. ADRIAN DELIA: Ħa nerġa’ mmur lura għall-parti li bdejt biha tal-avjazzjoni u mbagħad niġi f’aktar dettall fuq it-trasport tal-art. Jekk tħares lejn kif inhi strutturata l-Awtorità tat-Trasport, fil-marittimu għandek parti li hija t-trasport intern jew Malta ma’ barra, imma mbagħad għandek dik il-parti li hija l-commercial services li nipprovdu bħala pajjiż, jiġifieri dawk is-servizzi relatati mal-ġurisdizzjoni mhux mat-trasport, imma l-marittimu li mhux relatat mat-trasport li ninqdew bih aħna. 

Fl-avjazzjoni l-istess, għandek dik li hija l-parti tat-trasport, imma mbagħad għandek dik il-parti l-aktar akin ma’ servizzi li nipprovdu bħala pajjiż, jiġifieri fejn tidħol ġurisdizzjoni, reġistrazzjoni mhux biss ta’ legacy liners imma anke ta’ jets u business. Taħseb li wasal iż-żmien li nirristrutturaw l-Awtorità u naqsmu dik il-parti li għandha x’taqsam mal-marittimu u mal-avjazzjoni li hija l-parti kummerċjali li ma jagħmlux użu minnha l-Maltin, u dik il-parti l-oħra li hija t-trasport li nużaw kemm f’Malta kif ukoll minn Malta biex insiefru u lura? B’hekk parti waħda tispeċjalizza għaliex it’s a service given because of our jurisdiction, u mbagħad ikollok il-parti l-oħra li verament għandha x’taqsam mat-trasport tal-Maltin jew min iżurna. Taħseb li wasalna li nagħmlu din id-distinzjoni u allura litteralment ikun hemm a rethink ta’ kif inhi komposta l-Awtorità tat-Trasport? 

IS-SUR MICHAEL CALLUS: Bħala Malta Maritime Forum, li jien għadni nagħmel parti mill-kumitat tagħha, konna għamilna proposti elettorali kemm lill-Partit Laburista kif ukoll lill-Partit Nazzjonalista li Transport Malta tinqasam fi tliet setturi. Dakinhar ma kienx hemm xi kritika u wieħed jista’ jaraha fl-ambiti tagħha. Nemmen li meta tagħmel frammentazzjoni, jiġifieri li l-avjazzjoni taqsamha fi tnejn, kif qed tissuġġerixxi inti, jista’ jkun li titlef il-focus, fis-sens li wieħed jaħdem għal rasu u l-ieħor ukoll. Jien aktar nemmen li jkollok aktar focus jekk ikollok entità waħda li qed tħares lejn kollox in its own way, jiġifieri għandek it-trasport, il-marittimu u l-avjazzjoni. Però li tagħmel aktar frammentazzjoni jista’ jagħti l-każ li tkun counterproductive. Jista’ jagħti l-każ; ovvjament wieħed irid jistudjaha. Kull idea għandha tiġi studjata. 

ONOR. ADRIAN DELIA: Li qed nipprova nissuġġerixxi jien huwa li l-parti tal-avjazzjoni li hija r-reġistrazzjoni tal-ajruplani jew il-funding, li m’għandha x’taqsam xejn mat-trasport kif nifhmuh, jiifieri s-servizz li jingħata lill-Maltin jew lil min jiġi jżurna ... 

IS-SUR MICHAEL CALLUS: Però, kultant aħna niddependu ħafna mil-leġiżlatur. Ġieli jgħaddu ċerti liġijiet maħsuba biex jiffaċilitaw qasam, imma mbagħad issib li dawk jagħmlu ħażin lil qasam ieħor u allura, jekk kulħadd jaħdem għal rasu, jista’ jkollok … 

ONOR. ADRIAN DELIA: Mhux qed nissuġġerixxi li kulħadd jaħdem għal rasu, imma qed ngħid li l-expertise biex intejbu u nsibu soluzzjonijiet għat-trasport f’din il-gżira u lil hinn minnha m’għandu x’jaqsam xejn mal-expertise ta’ kif se nirriklamaw il-ġurisdizzjoni ta’ pajjiżna minħabba, pereżempju, id-double taxation agreements bejn Malta u l-Indja jew biex naraw kif tiġi indirizzata l-konsiderazzjoni ta’ leasing fuq il-ħlas kollu ta’ ajruplan. 

IS-SUR MICHAEL CALLUS: Nemmen li Transport Malta għandha nies ta’ ċertu expertise, jiġifieri għal dak li qed tgħid inti tista’ tagħmel kumitat li jistudja l-materja in vigore u joħroġ b’soluzzjoni. 

ONOR. ADRIAN DELIA: Ir-risposta tiegħek hija li m’intix favur li dik il-parti li mhijiex strettament marbuta ...

IS-SUR MICHAEL CALLUS: Ma għedtx li m’iniex favur, imma nista’ nkun favur jew kontra. 

ONOR. ADRIAN DELIA: Imma dak li qed nistaqsik. 

IS-SUR MICHAEL CALLUS: Anzi, jien qed ngħidlek li tistudja din il-proposta u jekk hija feasible, tagħmel dak li hemm bżonn isir. Ma tistax taqbad u tgħid iva jew le. 

IĊ-CHAIRPERSON: Grazzi. Aktar mistoqsijiet? L-Onor. Karol Aquilina.

ONOR. KAROL AQUILINA: Sur Callus, l-ewwel nett grazzi talli ġejt u għamiltilna din il-preżentazzjoni u se tagħtina l-opportunità li nagħmlulek xi mistoqsijiet. Nimmaġina li qabel tressaq ismek, kien hemm xi forma ta’ briefing biex inti tkun informat dwar liema direzzjoni se taqbad Transport Malta fil-futur. Fittixt inti dwar dan jew informak ħaddieħor? 

IS-SUR MICHAEL CALLUS: Meta kont CEO tal-Malta Maritime Forum konna niltaqgħu ma’ Transport Malta on a monthly basis, jiġifieri almenu min-naħa marittima familjari ħafna ma’ Transport Malta. 

ONOR. KAROL AQUILINA: F’Ottubru tas-sena li għaddiet il-Ministru Ian Borg kien ħabbar li twaqqaf kumitat biex jieħu ħsieb id-demerger ta’ Transport Malta, mil-lat ta’ avjazzjoni, marittimu u trasport tal-art. L-ewwel nett, inti informat x’sar f’dan ir-rigward? Din id-demerger għadha fuq l-aġenda? U  jekk se tkun inti li tieħu ħsieb din id-demerger, kellek diskussjonijiet mal-Gvern? Fil-verità huwa min se jkun qed imexxi Transport Malta li jrid jieħu ħsieb li din id-demerger tiġi implimentata jekk din għadha on the table. Forsi f’dan ir-rigward tispjega ftit dwar x’taf li sar, x’qed isir u jekk hemmx deċiżjoni. 

IS-SUR MICHAEL CALLUS: Li nista’ ngħidlek huwa li fl-aħħar laqgħa li kellu ċ-Chairperson tal-Malta Maritime Forum ma’ Transport Malta ħareġ li din id-demerger hija on the study base. Min-naħa tiegħi, bl-onestà kollha nista’ ngħidilkom li ma naf xejn. M’għandix informazzjoni. 

ONOR. KAROL AQUILINA: Però inti qed tgħid li qed taqbel magħha.

IS-SUR MICHAEL CALLUS: Inkun ipokrita jekk ngħid li ma naqbilx għax kont wieħed minn dawk li pproponewha. Din il-pożizzjoni qiegħda minuted u ffirmata mill-membri kollha tal-Bord. Bħala Malta Maritime Forum nista’ ngħid li hemm ċerta pożittività dwar din il-proposta. 

ONOR. KAROL AQUILINA: Semmejtilna li fil-passat kont involut f’xi negozji relatati mal-marittimu. Jien fhimt li llum il-ġurnata m’għadx għandek interessi finanzjarji. 

IS-SUR MICHAEL CALLUS: Xejn. 

ONOR. KAROL AQUILINA: Jiġifieri la għandek investimenti f’xi ħaġa li b’xi mod tista’ tiġi regolata minn Transport Malta u lanqas għandek karigi jew konsulenzi b’rabta ma’ xi affarijiet li Transport Malta tista’ tirregola? Qed nistaqsik din il-mistoqsija biex ikun ċar li minn issa m’hemmx konflitti ta’ interess. 

IS-SUR MICHAEL CALLUS: Kif semmejt fir-risposta, għadni konsulent tal-Medsea Shipping Agency. Fil-pakkett meta begħt ix-shares, peress li hemm sitwazzjoni finanzjarja biex iħallsu l-likwidità fost oħrajn, għamilna consultancy agreements sakemm iħallsu d-dejn li għandhom miegħi. Però jien irriżenjajt minn direttur u ovvjament, jekk niġi kkonfermat f’din il-kariga, nirriżenja minn konsulent u anke mill-Malta Maritime Forum u l-affarijiet l-oħra. 

ONOR. KAROL AQUILINA: Ma rridx inpoġġi kliem f’ħalqek imma jien qed nifhem li se tirriżenja minn konsulent. Jifdallek xi interessi finanzjarji ma’ din il-kumpanija? 

IS-SUR MICHAEL CALLUS: Il-flus li jridu jagħtuni, il-loans u s-sale of shares. 

ONOR. KAROL AQUILINA: Jidhirlek li għandek tagħmel xi ħaġa dwarha din biex tevita sitwazzjonijiet antipatiċi għalik innifsek? Ħalli nantiċipalek biex ma npoġġikx f’sitwazzjoni skomda. Jekk inti tiddikjara xi ħaġa u tgħid li din hija s-sitwazzjoni li għandek iddikjarata, kulħadd ikun jista’ jagħmel il-ġudizzju li għandu jagħmel, imma jekk ma tiddikjarahiex, imbagħad xi ħadd jiġbed l-attenzjoni għaliha, jista’ jkun hemm diffikultajiet. 

**IS-SUR MICHAEL CALLUS: Jien għandi l-kuntratti u wieħed jista’ jiċċekkja mal-Malta Financial Services Authority (MFSA), jiġifieri hemm kollox reġistrat, iddikjarat u taxxa mħallsa. Fil-fatt, ħallastha issa fid-dikjarazzjoni ta’ din is-sena, capital gains tax. Ir-regolatur jista’ jara l-kuntratti li għamilt. Nemmen li biex nevita konflitt ta’ interess, jekk niġi konfermat f’din il-kariga, nirriżenja minn konsulent. Iddikjarajt dan diġà bil-miktub fir-risposti tiegħi. 

ONOR. KAROL AQUILINA: Ħa nistaqsik mistoqsija dwar tema li forsi diffiċli li wieħed jiffoka fuqha meta wieħed ikun f’dawn il-karigi li huma all-encompassing, fis-sens li tant hemm sitwazzjoni kbira f’Transport Malta. Aħna għandna sitwazzjoni fil-pajjiż li għandna modi ġodda ta’ trasport li qed joħolqu ċerti sfidi. Illum hawn dan il-mod ġdid ta’ trasport li huwa l-famużi e-scooters. Illum kull min isuq jirrealizza li hawn periklu kbir bil-mod kif jintużaw dawn l-e-scooters u kull min ikun f’lokalitajiet fejn hemm użu kbir ta’ dawn l-e-scooters jirrealizza li saru a nuisance u skumdità kbira. 

IS-SUR MICHAEL CALLUS: U qed imutu n-nies ukoll. 

ONOR. KAROL AQUILINA: Fl-opinjoni tiegħi, hawn sitwazzjoni fejn jeħtieġ li ssir xi ħaġa drastika qabel ikun tard wisq. Tħoss dan li qed ngħid u tara li hemm din il-problema? Jekk iva, x’taħseb li l-Awtorità tista’ tagħmel biex din is-sitwazzjoni ma tkomplix tiggrava u tiġi reined in, fis-sens li kulħadd iħossu aktar sigur fit-toroq? 

IS-SUR MICHAEL CALLUS: Believe it or not, l-użu tal-e-scooterdin hija waħda mill-alternattivi li qed tagħfas fuqhom l-Ewropa minħabba li huma environmentally clean. Wieħed irid ovvjament iħares lejn is-safety factor. Anke mutur jew rota huma problema meta tiltaqa’ magħhom fit-triq biex taqbiżhom jew huma jaqbżu lilek. Naħseb li l-fenomenu tal-e-scooter se jibqa’ magħna, jekk ma jiżdiedx ukoll. Għandek iż-żgħażagħ li l-aktar li jużawh l-e-scooter. Issa, from a safety point of view, l-Awtorità nimmaġina li trid tara kif se tiddedika lanes għalihom, bħal m’għandek cycle lanes, biex dawn l-e-scooters ikollhom il-corridor tagħhom minn fejn jgħaddu u ma jtellfux il-karreġġati minn fejn jgħaddu l-karozzi. 

Trid tapprezza li l-urban nature tal-villaġġi tagħna ma tantx jagħtik spazju li tagħmel segregation bejn l-e-scooter u minn fejn jgħaddu l-karozzi, jiġifieri wieħed irid jaħseb mill-ottika ta’ fejn qed jintużaw, kif qed jintużaw u li hemm bżonn ta’ ħafna aktar edukazzjoni għal min juża l-e-scooters. Wieħed ma jistax jaqbad u jippretendi li jgħaddi minn fejn irid. Pereżempju, ġieli tara parking space b’e-scooter fin-nofs li qed jieħu spazju ta’ karozza. Għalhekk irid ikun hemm edukazzjoni u ċerti guidelines, li jista’ jkun li diġà jeżistu, u wieħed isaħħaħ fuq dak li hemm. Però ma nimmaġinax li l-banning tal-e-scooter hija s-soluzzjoni. 

ONOR. KAROL AQUILINA: Le, mhux qed ngħid li jkun hemm ban, imma l-Awtorità għandha l-mezzi li tinforza. 

IS-SUR MICHAEL CALLUS: Naqbel miegħek. 

ONOR. KAROL AQUILINA: Din hija xi ħaġa li forsi tidher żgħira fil-kontest kollu tal-operat ta’ Transport Malta, imma hija xi ħaġa li taffettwa lil eluf ta’ nies kuljum u s’issa – almenu fl-opinjoni tiegħi, u naħseb ħaddieħor hawnhekk jista’ jgħid l-istess – jidher li dan is-settur Transport Malta qisu ħallietu għal riħu u kulħadd jagħmel xi ftit li jrid. B’hekk hawn daqsxejn kaos. 

IS-SUR MICHAEL CALLUS: Ma nistax nirrispondi. 

ONOR. KAROL AQUILINA: Le, jien qed nipprova nġibek konxju ta’ din l-issue. 

IS-SUR MICHAEL CALLUS: Waħda to do. 

ONOR. KAROL AQUILINA: Din hija issue li fuq Facebook tara post wara oħra ta’ nies li jilmentaw, jew li kienu involuti f’inċidenti u li weġġgħu huma jew weġġa’ xi ħadd mill-qraba tagħhom, jew li saret ħsara fi proprjetà privata, jew li ġew imċaħħda milli jidħlu fil-proprjetà tagħhom, jiġifieri dawn huma kollha issues li jqumu mill-użu tal-e-scooters. Dak li qed ngħidlek huwa li hemm din il-problema u li n-nies jistennew li l-Awtorità taġixxi dwarha. Żgur mhux qed ngħid li ban hija s-soluzzjoni, imma qed ngħid li għandu jkun hemm aktar enfasi fuq x’inhuma r-regoli u li wieħed jara li jiġu osservati. 

L-aħħar mistoqsija, Transport Malta għandha s-sezzjoni tagħha tal-enforcement. Jekk tarax li wasal iż-żmien li din is-sezzjoni tissaħħaħ, fis-sens li llum huwa fatt magħruf li fis-soċjetà tagħna fl-operat tal-LESA hemm nuqqas kbir ta’ gwardjani lokali u dan ħafna drabi qed joħloq ċerti sitwazzjonijiet. Jidhirlek li din għandha tkun waħda mill-affarijiet li jitjiebu fl-Awtorità, mhux biss bin-numru ta’ nies, imma anke permezz ta’ taħriġ lill-ħaddiema biex ikunu jistgħu jagħmlu xogħol aħjar? 

IS-SUR MICHAEL CALLUS: Meta għandek it-trasport tal-art, il-karozzi dejjem qed jiżdiedu. Issa meta qed tinvesti ħafna flus fit-toroq u fil-vijabilità ta’ kif jgħaddi t-traffiku, probabbilment ix-xogħol kurrenti tal-LESA qed jiżdied ukoll. Ovvjament, inti dejjem trid tinvesti u tameljora fuq dak li diġà għandek. Qatt ma tista’ tgħid jien wasalt, għamilt dan ix-xogħol u nieqaf hawn. Kif tieqaf, tmut. B’mod inġenerali, u din tinkludi l-mistoqsija tiegħek, nemmen li wieħed dejjem għandu jagħmel review tal-operations u tal-proċess tiegħu biex jindirizza anke loopholes li jista’ jkollok fis-sistema, bħal nuqqas ta’ personnel, equipment u affarijiet oħra li wieħed ikun irid jinvesti fihom. Ma nistax ngħid jekk hemmx nuqqas jew le għax jien qiegħed fuq barra. Ovvjament wieħed irid jara u jistudja s-sitwazzjoni ta’ dak li jkun qed jiġri fuq ġewwa. Għadni kemm qrajt li l-LESA għandhom craft biex jissorveljaw il-baħar, jiġifieri xi ħaġa qed issir u nimmaġina li f’dak li għandu x’jaqsam ma’ toroq ikun hemm aktar sorveljanza. M’ilux kien hemm ftehim kollettiv ġdid u allura forsi jkun hemm aktar applikazzjoni spontanja ta’ nies li jridu jaħdmu f’dan il-qasam. 

ONOR. ADRIAN DELIA: Sur Callus, se nagħmillek numru ta’ mistoqsijiet pjuttost preċiżi u nixtieq tweġibiet ċari aktar minn spjega. Fir-rigward tal-e-scooters, lest li tikkommetti li tagħmel upgrade totali tar-regolamentazzjoni u nfurzar biex dan is-settur ma jibqax ta’ periklu u frustrazzjoni għan-nies? 

IS-SUR MICHAEL CALLUS: Wieħed irid jara dak li hemm diġà. 

ONOR. ADRIAN DELIA: Mhux qed nistaqsik dwar il-kif. Imma jekk intix lest li tikkommetti li jkun hemm upgrade tas-settur.

IS-SUR MICHAEL CALLUS: Ovvjament, fil-pożizzjoni li qiegħed illum il-ġurnata ma nistax ngħidlek iva jew le. Però jekk inkun fil-pożizzjoni ta’ chairperson, wieħed jara r-regolamenti li hemm... 

ONOR. ADRIAN DELIA: Jekk lest li tikkommetti ruħek qabel ma tkun chairperson, ngħidlek tkun chairperson xejn u nsolvu l-problema qabel. 

IS-SUR MICHAEL CALLUS: Inti staqsejtni mistoqsija diretta. 

ONOR. ADRIAN DELIA: Qed nistaqsi fl-eventwalità. 

IS-SUR MICHAEL CALLUS: Fl-eventwalità, ovvjament wieħed jara r-regolamenti li hemm, nafu li qed jiġru inċidenti u allura we need to review the situation. 

ONOR. ADRIAN DELIA: Lest li tikkommetti li ssir upgrade? 

IS-SUR MICHAEL CALLUS: Iva. 

ONOR. ADRIAN DELIA: In-numru ta’ karozzi li qed jiżdiedu fit-toroq tagħna kull xahar huma fil-mijiet. Taħseb li wasal iż-żmien li jkun hemm limitu ta’ numru ta’ karozzi fit-toroq? 

IS-SUR MICHAEL CALLUS: Dik hija xafra li taqta’ miż-żewġ naħat. 

ONOR. ADRIAN DELIA: Għalhekk qed nistaqsik. 

IS-SUR MICHAEL CALLUS: Ma naħsibx li nista’ nikkommetti wisq fuq dan. Però huwa veru li, pereżempju, f’pajjiżna m’aħniex bħal barra fejn wara għaxar snin tibdel il-karozza. Hawn Malta min jixtri karozza jagħmel investiment u sservih xi 20 sena. Dik hija waħda mill-problemi. Issa forsi fil-proċess biex nilħqu l-miri tagħna sal-2030, irridu nagħfsu aktar fuq karozzi bl-elettriku. 

ONOR. ADRIAN DELIA: Li bħalissa jirrappreżentaw inqas minn 5%. 

IS-SUR MICHAEL CALLUS: Però,apparti l-prezz tal-karozzi, għandek issues oħra. 

ONOR. ADRIAN DELIA: Imma dak huwa l-commitment. 

IS-SUR MICHAEL CALLUS: U jrid isir għax neħlu l-multi. 

ONOR. ADRIAN DELIA: It-tielet mistoqsija, Malta għandha t-tieni l-agħar arja fl-Ewropa minħabba l-pollution. Taħseb li tista’ tagħtina tama li ma nibqgħux f’din il-pożizzjoni minħabba t-tniġġis, li fost l-oħrajn kontributuri ewlenin tiegħu huma l-karozzi u l-bastimenti li hemm fil-portijiet tagħna? 

IS-SUR MICHAEL CALLUS: Fuq il-bastimenti ... 

ONOR. ADRIAN DELIA: Qed nistaqsi fit-totalità. Can we at least hope with you in this position to have cleaner air in the next five, ten years? 

[bookmark: _Hlk119392214]IS-SUR MICHAEL CALLUS: Il-miri ta’ dekarbonizzazzjoni huma ċari, jiġifieri, mhux jien imma kulħadd irid jaħdem biex naslu li nilħqu dawk il-miri. F’dak li huwa port, il-fatt li qed isiru żewġ proġetti kbar fuq l-electrification tal-Port il-Kbir u l-Freeport huwa pass tajjeb. F’dak li għandu x’jaqsam mat-toroq, wieħed irid jieħu miżuri drastiċi. Inti trid  li naslu f’sitwazzjoni li jsir bħalma għamlu, pereżempju f’Londra, fejn f’ċerti ġranet joħorġu l-karozzi bin-numri biż-żewġ, waqt li dawk bin-numri bil-fard jibqgħu d-dar? 

ONOR. ADRIAN DELIA: Jien nippretendi li s-soluzzjoni jagħtiha l-Gvern u għalhekk qed inħares lejk b’għajnejn ta’ tama. 

IS-SUR MICHAEL CALLUS: Iva. Soluzzjonijiet drastiċi jistgħu jsiru, bħal tnaqqas il-karozzi. Għalhekk waħda mis-soluzzjonijiet tista’ tkun it-trasport pubbliku, billi tagħmel trasport pubbliku effiċjenti ħalli ġġiegħel lin-nies jużawh. Dan jista’ jimmitiga l-użu tal-karozzi privati. 

ONOR. ADRIAN DELIA: Ħa nagħmel statement u għidli jekk taqbilx miegħu, u jekk le, safejn taqbel miegħu. Is-sitwazzjoni tat-traffiku u tal-kostruzzjoni tat-toroq f’pajjiżna fl-aħħar xhur laħqet breaking point u hija diżastruża. Taqbel ma’ dak l-istatement? 

IS-SUR MICHAEL CALLUS: Ma ngħidx li hija diżastruża. 

ONOR. ADRIAN DELIA: Safejn taqbel ma’ dan l-istatement? 

IS-SUR MICHAEL CALLUS: Naqbel miegħu sa ċertu punt f’dak li għandu x’jaqsam mal-għeluq ta’ toroq. 

ONOR. ADRIAN DELIA: Toroq li qed isiru f’daqqa bla pjan? Alternative routes ta’ diversions? Xogħol li suppost isir f’sena u ilu għaddej tliet snin? 

IS-SUR MICHAEL CALLUS: Nista’ ngħidlek li meta għamlu l-metro f’Dubaj, għamilna x-xhur inbatu sakemm tlestiet. 

ONOR. ADRIAN DELIA: Aħna lesti li ngħixu u nbatu għal xhur, imma issa qed nitkellmu fuq snin b’nies maqbudin f’darhom. 

IS-SUR MICHAEL CALLUS: Ma nafx b’dan id-dewmien ta’ snin.

ONOR. ADRIAN DELIA: Ma tafx li l-problema tat-traffiku ilha s-snin? 

IS-SUR MICHAEL CALLUS: Imma f’ċerti żoni sakemm wieħed jagħmel ċertu żvilupp se jkun hemm ċerta tbatija, però mhux għal snin. Jgħidu li wara s-swat jiġi l-ferħ. 

ONOR. ADRIAN DELIA: Kemm taqbel mal-istatement dwar l-istat li jinsabu fihom it-toroq u allura l-problema tat-traffiku relatata f’pajjiżna? 

IS-SUR MICHAEL CALLUS: Mija fil-mija ma naqbilx, imma sa 50% naqbel miegħu. 

ONOR. ADRIAN DELIA: L-aħħar mistoqsija tirrigwarda s-€700 miljun li qed jintefqu fuq seba’ snin għat-twessigħ ta’ toroq, li semmejt inti wkoll aktar qabel. Qed isir it-twessigħ ta’ toroq f’ċerti partijiet li mbagħad jerġgħu jidjiequ u allura għandek il-kreazzjoni ta’ bottlenecks u għandek in-numru ta’ karozzi li qed jiżdiedu kull xahar. Fil-mument li jitlestew dawn it-toroq, taqbel li se nerġgħu niġu status quo għax bil-volum ta’ karozzi li jkunu żdiedu, xorta se niġu at a gridlock fil-mument li nkunu nfaqna dawn is-€700 miljun? 

IS-SUR MICHAEL CALLUS: Jekk wieħed jara dan b’mod inġenerali, u issa ladarba rtirat qed ikolli aktar ċans indur u nagħqad bil-karozza, normalment il-konġestjoni ... 

ONOR. ADRIAN DELIA: Għalissa bil-karozza, għax imbagħad b’tal-linja, dejjem jekk ...

ONOR. KAROL AQUILINA: Min-Novembru b’tal-linja, mhux hekk? 

IS-SUR MICHAEL CALLUS: Normalment, il-konġestjoni tat-toroq qed tkun bejn is-7.00 a.m. u d-9.00 a.m. u filgħaxija bejn it-3.00 p.m. u s-6.00 p.m. Meta tara x’jiġri fil-weekends u meta ma jkollokx l-iskejjel, il-problema mhijiex daqshekk akuta. Għalhekk inti trid taħseb f’dawk il-critical hours u tara x’wieħed jista’ jagħmel biex jameljora s-sitwazzjoni tat-traffiku. Però, fejn is-sitwazzjoni li kellna qabel... Jiena kont immur l-uffiċċju l-Imsida u kont neħel fil-Bypass tal-Imrieħel. Illum teħel ftit sakemm tidħol fil-junction, f’dik il-biċċa bridge, li ma sar xejn fuqha, fis-sens li baqgħet kif kienet, one lane, imbagħad minn one lane toħroġ fuq four lanes.

ONOR. ADRIAN DELIA: Ara hux qed nifhmek sew. Inti għedtli li ma taqbilx miegħi mija fil-mija li s-sitwazzjoni hija diżastruża, imma għedtli li taqbel miegħi 50%. 50% diżastruża mhi xejn qrib tajba. Jiġifieri inti sodisfatt illum il-ġurnata b’dak li huwa l-immaniġġjar tat-traffiku f’pajjiżna? Għax jekk iva, ma tantx se ntejbu l-affarijiet, mhux hekk? 

IS-SUR MICHAEL CALLUS: Wieħed jista’ jara t-tazza nofsha mimlija jew nofsha vojta. 

ONOR. ADRIAN DELIA: Aħna dejjem iridu nħarsu lejn it-triq u mhux lejn it-tazza, ovvjament biex intejbu u mhux biex immorru lura. 

IS-SUR MICHAEL CALLUS: L-għan tal-proġett ta’ €700 miljun huwa biex itejjeb. 

ONOR. ADRIAN DELIA: Biex iwessa’ t-toroq u allura mhux neċessarjament se jtejjeb.

IS-SUR MICHAEL CALLUS: Jekk inti twessa’ t-toroq, se ttejjeb. 

ONOR. ADRIAN DELIA: Il-għala? Jekk wessajna biċċa u mbagħad xorta rridu naslu għall-istess roundabout jew junction, allura xorta ma solvejna xejn għax se nibqgħu l-istess. Jekk triq se tiflaħ aktar karozzi at any given point in time, imma mhux se tammeljora ċ-ċirkolazzjoni tagħhom u jekk meta tasal xi mkien m’għandekx fejn tipparkja, għax dawk il-miljuni f’kontribuzzjonijiet minħabba żvilupp massiċ li ħallsu n-nies u l-iżviluppaturi ma ntefqux fuq parkeġġi, allura fejn konna se nibqgħu, mhux hekk? Jew sodisfatt bil-parkeġġ ukoll? 

IS-SUR MICHAEL CALLUS: Il-parkeġġ huwa problema. Il-manifest elettorali tal-Partit Laburista jgħid li l-Gvern se jibni numru ta’ underground parkings. Nemmen li hija soluzzjoni importanti li nżidu l-parkeġġi underground f’ċerti urban areas.

ONOR. ADRIAN DELIA: Taf b’xi wħud li saru fl-aħħar għaxar snin? 

IS-SUR MICHAEL CALLUS: S’issa l-uniku parkeġġ li naf li sar underground huwa dak tal-MCC. 

ONOR. ADRIAN DELIA: Parkeġġ li sar mill-privat u kien ilu ppjanat żmien. 

IS-SUR MICHAEL CALLUS: Ma nafx b’oħrajn, imma naf li hemm ippjanar biex isiru. 

IĊ-CHAIRPERSON: Grazzi. L-Onor. Karol Aquililna, l-aħħar mistoqsija biex imbagħad ngħaddu għan-naħa tal-Gvern. 

ONOR. KAROL AQUILINA: Sur Callus, naħseb konxju mill-fatt li matul is-snin li għaddew kien hemm diversi stejjer ta’ kif Transport Malta timpjega n-nies u lil min. Konxju minn din l-idea li Transport Malta ntużat mill-Ministru biex timpjega ħafna nies mid-distretti tiegħu? Innotajt li inti mid-distrett tal-eks Ministru u tal-Ministru l-ġdid ukoll. Li rrid nistaqsik huwa dan: Meta tkun f’din il-pożizzjoni ta’ chairperson ta’ Transport Malta, se taċċetta li jkun hemm min jindaħal fil-proċess tal-għażla tan-nies jew ta’ promozzjonijiet, jew se tieħu ħsieb li d-deċiżjonijiet jittieħdu mingħajr indħil tal-Ministri u tal-politiċi? 

IS-SUR MICHAEL CALLUS: Wieħed jifhem li meta jingħataw ċerti pożizzjonijiet - ovvjament jiddependi liema pożizzjonijiet qegħdin nitkellmu dwarhom – hemm proċess li huwa mniżżel u jien se nkun leali lejn dak il-proċess. 

ONOR. KAROL AQUILINA: Meta qed tgħid imniżżel, jiġifieri bil-miktub? 

IS-SUR MICHAEL CALLUS: Eżatt. 

ONOR. KAROL AQUILINA: Li qed nisaqsik huwa: Inti se taċċetta jew tippermetti li Ministru jew politiċi oħrajn jindaħlu lilek jew lill-Awtorità dwar min jiġi impjegat jew min jingħata promozzjoni? 

IS-SUR MICHAEL CALLUS: Jien nispera li ma jkollix dawn iċ-ċirkostanzi f’din il-pożizzjoni. 

ONOR. KAROL AQUILINA: Qed nifhem li inti kommess li tiżgura li dan ma jsirx. 

IS-SUR MICHAEL CALLUS: Li l-proċess ikun fair kemm jista’ jkun. 

ONOR. KAROL AQUILINA: Qed nistaqsik dan għax forsi ħafna nies li jiġu quddiem dan il-Kumitat għal din is-sessjoni ma jirrealizzawx li jekk terġa’ tiġi appuntat, trid terġa’ tiġi quddiem dan il-Kumitat. 

IS-SUR MICHAEL CALLUS: Ma jimpurtax. Ovvjament imbagħad se tattakkani fuq ir-rekord tiegħi. 
ONOR. KAROL AQUILINA: Mhux hekk, niġġudikawk fuq ir-rekord tiegħek. 

IĊ-CHAIRPERSON: Grazzi. L-Onor. Andy Ellul. 

ONOR. ANDY ELLUL (Segretarju Parlamentari għad-Djalogu Soċjali): Sur Callus, naħseb tifhem aktar minna li l-Awtorità tat-Trasport hija massiċċa u llum qed tifrex fi speċjalizzazzjonijiet oħra, speċjalment fl-avjazzjoni u l-marittimu. Nieħu gost li quddiemna għandna persuna bħalek li ġġorr bagalja ta’ esperjenza. Ovvjament, għalhekk iqumu l-mistoqsijiet fuq x’kont tagħmel qabel. Nippreferi xi ħadd bħalek li għandu esperjenza f’business development għax, fl-aħħar mill-aħħar, din l-Awtorità tiġġenera revenue qawwi għall-pajjiż. Inti, minkejja li kont mistoqsi, rightly so, mistoqsijiet ġenwini u diretti, dejjem ibbażajt ir-risposta tiegħek fuq li jrid ikun hemm studji u mbagħad naraw minn hemm, u hekk għandu jkun. Għoġobni l-modus operandi tiegħek ta’ kif nassumi li operajt fil-privat ukoll. Għedt ukoll li l-Awtorità hija kumplessa bid-direttivi li jkollha timplimenta f’diversi areas. 

Issue partikolari fuq fomm kulħadd hija l-ambjent. L-Onor. Adrian Delia antiċipani ftit u staqsiek fuq l-ambjent fejn inti weġibt fuq is-sitwazzjoni tal-karozzi u li issa se jkollna trasport pubbliku b’xejn, u fuq is-sitwazzjoni tal-marittimu li diġà bdiet tiġi riżolta bis-sistema tal-elettriku li saret fil-portijiet. Però ħadt gost ukoll bir-risposta tiegħek fejn semmejt l-issues tal-Green Deal u l-Fit for 55 li Malta trid timplimenta. Kif nafu, illum kulħadd jitkellem fuq l-ambjent, mhux f’Malta biss imma b’mod globali. Tixgħel it-televiżjoni u kulħadd jitkellem fuq il-global warming. Bħala pajjiż, apparti l-impenn li hemm, qed naraw li bdejna naħdmu fuqha. Fir-rigward tal-Green Deal u l-Fit for 55, tista’ telabora ftit aktar fuqhom, anke għall-benefiċċju ta’ min qed jismagħna? X’għandek f’moħħok dwar l-implimentazzjoni tagħhom? 

IS-SUR MICHAEL CALLUS: Il-Green Deal hija liġi pjuttost kumplessa u ma naħsibx li jien tekniku biżżejjed biex nidħol f’kull area li hemm, għax hemm xi għaxar areas. Però, f’dak li għandu x’jaqsam li nżidu l-enerġija elettrika minn alternative sources, naħseb li bħala gżira nistgħu nagħmlu ħafna aktar billi nutilizzaw il-baħar f’dak li għandu x’jaqsam mal-wind farms. S’issa bħala pajjiż m’għandna xejn minn dan, mentri pajjjiżi oħra, bħall-pajjiżi Skandinavi u l-Ġermanja, investew ħafna. Dawn il-wind farms jistgħu jiġġeneraw ħafna elettriku. Illum ivvintaw anke floating PV plants. Jidhirli li l-Università ta’ Malta għandha xi żewġ proġetti, u anke underwater batteries, jiġifieri fuq dak kollu li diġà għamilna, nistgħu nżidu, jekk mhux id-doppju, ħafna aktar mid-doppju. Jekk inżidu l-ġenerazzjoni ta’ alternative power u għandek it-tnaqqas tas-CO2 element mill-Port, se jkollna żgur vantaġġ. Imbagħad jibqagħlek is-sitwazzjoni tal-karozzi fejn għandek l-electification tal-karozzi li magħha ġġib problemi oħra, imma hija l-isfida ewlenija biex nilħqu l-miri tagħna. Però nemmen li f’dak li għandu x’jaqsam mal-ġenerazzjoni ta’ elettriku għandna sources li nistgħu nisfruttawhom. Kien hemm diskussjonijiet, għax bħala Malta Maritime Forum konna involuti fihom, biex fuq il-baħar isiru dawn il-commercial zones u naf li diġà qed isir xi xogħol f’dik id-direzzjoni. 

IĊ-CHAIRPERSON: Grazzi. Hawn aktar mistoqsijiet? (Onor. Membri: Le) Nirringrazzjak, Sur Callus, u nitolbok biex, jekk jogħġbok, tirtira mill-Kamra sakemm il-Membri jiddiskutu bejniethom. 

Is-Sur Callus irtira mill-kamra tal-Kumitat.
 
[bookmark: _Hlk113870143]Fis-2.59 p.m. il-Kumitat ġie sospiż sabiex il-membri jkomplu jiddiskutu bejniethom in camera u rriżuma fit-3.03 p.m. 

IĊ-CHAIRPERSON: Il-mistoqsija hija n-nomina tas-Sur Callus għall-kariga ta’ Chairperson tal-Awtorità għat-Trasport f’Malta. Dawk favur? (Onor. Membri: Aye) Dawk kontra? Agreed. Il-proposta dwar il-ħatra hija aċċettata.

Insejħu lis-Sur Michael Callus biex, jekk jogħġbu, jidħol fil-kamra.

[bookmark: _Hlk119398641]Is-Sur Michael Callus daħal lura fil-kamra tal-Kumitat.

IĊ-CHAIRPERSON: Sur Callus, għandi pjaċir ninformak li dan il-Kumitat iddeċieda li jagħti l-parir favur il-proposta tal-ħatra tiegħek bħala Chairperson tal-Bord tal-Awtorità għat-Trasport f’Malta. Għaldaqstant, se niktbu lill-Ministru għat-Trasport, l-Infrastruttura u l-Proġetti Kapitali f’dan is-sens. Nirringrazzjawk u nawgurawlek. 

Nirringrazzja lill-membri kollha u nikkonkludu hawnhekk.

Fit-15.04 p.m. il-Kumitat aġġorna għal data li kellha tiġi kkomunikata aktar ’il quddiem.

